КОМИ РЕСПУБЛИКАСА ПРАВИТЕЛЬСТВОЛÖН ШУÖМ

«2003 воын Коми Республикаса агропромышленнöй 

комплекс уджöдан экономика условиеяс йылысь» Коми Республикаса Правительстволöн 2003 во март 25 лунся 40 №-а шуöмö вежсьöмъяс да содтöдъяс пыртöм йылысь

Коми Республикаса Правительство шуис:

Пыртны «2003 воын Коми Республикаса агропромышленнöй комплекс уджöдан экономика условиеяс йылысь» Коми Республикаса Правительстволöн 2003 во март 25 лунся 40 №-а шуöмö татшöм вежсьöмъяс да содтöдъяс:

2003 во вылö рöскодъяслöн сьöмöн могмöдан пöрадокын, мый индöма «Видз-му овмöс да чери кыйöм» юкöдын 2003 во вылö Коми Республикаса республиканскöй бюджетын, мый вынсьöдöма шуöмöн (содтöд):

1) II юкöдын:

8 пунктса мöд абзац «свинокомплексъясын порсьяс» кывъяс дорö содтыны «проектнöй вынйöрнас 12 сюрсысь оз этшаджык» кывъяс;

юкöд содтыны татшöм  выль 4 пунктöн:

«4. Мöс выйö да нöгыля сырö переработайтöм йöв вылö субсидияяс сетсьöны переработайтан промышленносьтлы да мукöд организациялы, кодъяс ньöбöны йöв, переработайтан предприятиеяскöд сёрнитчöм условиеяс серти переработайтöны сiйöс мöс выйö да нöгыля сырö да иналöны дась тöварсö, а сiдзжö видз-му овмöс предприятиеяслы, кодъяс вöчöны давальческöй сырьё условиеяс вылын ас цехъясын да мукöд организацияын вый да нöгыля сыр, 2002 воысь рöштшöт уджйöз мында, декабр пыртöмöн, «Видз-му овмöс да чери кыйöм» юкöд кузя 2002 во вылö Коми Республикаса республиканскöй бюджетын артыштöм 2002 вося рöскод сьöмöн могмöдан пöрадок серти, мый вынсьöдöма «2002 воын Коми Республикаса агропромышленнöй комплекс уджöдан экономика условиеяс йылысь» Коми Республикаса Правительстволöн 2002 во август 6 лунся 110 №-а шуöмöн;

4 – 9  пунктъяс лöсялöмöн лыддьыны 5 – 10 пунктъясöн;

2) VI юкöдын:

2 пунктса медводдза абзац гижны тадзи:

«2. Коми Республикаса республиканскöй бюджетысь сьöм, мый артыштöма видз-му овмöс прöдукция, сырьё да сёян-юан производство сöвмöдöм да сылы отсöг сетöм вылö,  мöдöдсьö:»;

2 пунктö содтыны татшöм сизимöд да кöкъямысöд абзацъясöн:

«организацияяслы компенсация, кодъяс йöзлысь ньöбöны йöв, гражданалöн ас подсобнöй овмöсъяссянь йöв примитан пунктъясö оборудование ньöбöм вылö наöн рöскод збыль вылö вöчöмысь 50 прöчент мында.

Петкöдлöм документъяс серти субсидияöн компенсация сетöм йылысь решение вöчсьö комиссияöн. Комиссияö пырысьяс, сылысь удж регламент, документъяс петкöдлан пöрадок да кад вынсьöдсьö Коми Республикаса видз-му овмöс да сёян-юан кузя министрлöн приказöн.»;

3) VII юкöдын 2 пункт гижны тадзи:

«2. Коми Республикаса республиканскöй бюджетысь сьöм, мый артыштöма кадръяс дасьтöм да тöдöмлунъяс содтöм, кадръяслы отсöг сетöм да агропромышленнöй комплексса наука сöвмöдöм кузя мероприятиеяс вылö, мöдöдсьö:

агропромышленнöй комплексса веськöдлысьясöс да специалистъясöс дасьтöм да тöдöмлунъяс содтöм кузя  велöдан учреждениеяслы рöскод юкöн сметаяс серти сьöмöн могмöдöм вылö, мый вынсьöдöма Коми Республикаса видз-му овмöс да сёян-юан кузя министрöн; 

видз-му овмöс кузя научно-исследовательскöй уджъяс сьöмöн могмöдöм вылö, мый Коми Республикаса видз-му овмöс да сёян-юан министерстволöн Научно-техническöй сöвет кывкöртöд серти вöзйöма Коми Республикаса агропромышленнöй комплекс научнöя могмöдöм кузя Координационнöй сöветöн да пыртöма научно-исследовательскöй уджлöн планö. Сьöм сетсьö наукаса учреждениеяслöн да организацияяслöн Коми Республикаса видз-му овмöс да сёян-юан министерствокöд кырымалöм сёрнитчöмъяс да  вöчöм удж актъяс подув вылын; 

юöрöн да консультацияöн могмöдöм кузя вöчöм удж сьöмöн могмöдöм вылö. Юöрöн да консультацияöн могмöдöм кузя удж лыддьöг, мый колö производственнöй могъяс решитöм вылö, лöсьöдсьö Коми Республикаса видз-му овмöс да сёян-юан министерствоöн. Сьöмöн могмöдöмыс олöмö пöртсьö вöчöм удж актъяс подув вылын кырымалöм сёрнитчöмъяс серти да Коми Республикаса видз-му овмöс да сёян-юан кузя министрöн вынсьöдöм смета серти;

 «2000 – 2005 вояс вылö Коми Республикаса агропромышленнöй комплекс кадръясöн бурджыка могмöдöм йылысь» Коми Республикаса Юралысьлöн 2000 во апрель 17 лунся 166 №-а Индöд серти агропромышленнöй комплексса юрнуöдысь уджалысьясöс да налысь кадрöвöй резервсö водзö вылö аттестуйтöмöн да öттшöтш бурмöдöмöн торъя могöн дасьтöм кузя рöскод сьöмöн могмöдöм вылö;

Коми Республикаса агропромышленнöй комплекслöн базöвöй предприятиеясын, кöнi котыртöны видз-му овмöсса уджсикасъясö вылыс да шöр торъя мога велöдан заведениеясысь студентъяслы практика, юрнуöдысьясöс да специалистъясöс материальнöя ышöдöмын рöскод сьöмöн могмöдöм вылö «2000 – 2005 вояс вылö Коми Республикаса агропромышленнöй комплекс кадръясöн бурджыка могмöдöм йылысь» Коми Республикаса Юралысьлöн 2000 во апрель 17 лунся 166 №-а Индöд серти;

организацияса юрнуöдысьяслы да специалистъяслы, кодъяс лэдзöны да переработайтöны видз-му овмöс прöдукция, государствосянь отсöг сетöмын рöскод вылö;

агропромышленнöй комплексса специалистъяслы семинаръяс, совещаниеяс, вынсьöдöм сметаяс серти агропромышленнöй комплекслöн могъяс кузя конференцияяс нуöдöмын рöскод сьöмöн могмöдöм вылö;

«Коми Республикаса видз-му овмöс специальносьт кузя вылыс да шöр торъя мога велöдан учреждениеясын велöдчысь студентъяслы Коми Республикаса Правительстволöн нима стипендияяс йылысь положение вынсьöдöм йылысь» Коми Республикаса Правительстволöн 2002 во июль 22 лунся 100 №-а шуöм серти Коми Республикаса видз-му овмöс специальносьт кузя вылыс да шöр торъя мога велöдан заведениеясын велöдчысь студентъяслы Коми Республикаса Правительстволöн нима стипендияяс мынтöмын рöскод сьöмöн могмöдöм вылö;

4) VIII юкöдса 5 пунктын «Коми Республикаса видз-му овмöс да сёян-юан министерствоöн» кывъяс дорö содтыны «да сылöн мутасса органъясöн» кывъясöн.

Коми Республикаса Юралысь                                                    В.Торлопов

